
Týsdagin vísti yvirgangur aftur sítt 
blóðuga andlit. Hesaferð lupu yvir­
gangsfólk á almenn støð í belgiska 
høvuðsstaðnum Brússel, og nú 
hetta blaðið fer til prentingar, er 
ikki greitt, hvussu nógv fólk hava 
latið lív í atsóknunum á flogvøll og 
knútapunkt í almennu ferðsluni í 
Belgia.

Yvirgangsfólk eru brotsfólk og 
ræðuskítar, sum leypa á sivilfólk 
fyri at drepa so nógv av teimum sum 
gjørligt. Endamálið er at ræða og 
skaða fólk og samfeløg. Orsøkirnar 
til yvirgang eru ymsar og stundum 
fløktar, men tær byggja á grund­
leggjandi ósemjur millum fólk og 
eru ofta avleiðingar av stríði, sum 
hevur verið ígjøgnum long tíðarskeið. 
Stundum kann tað verða vónleyst at 

gera upp, hvussu hesi stríð eru byrjað, 
og hvussu tey kunnu enda.

Seinastu árini hava vit upplivað 
fleiri atsóknir í Vestureuropa, og 
nú stóð Brússel fyri tørni. Har hava 
tey óttast fyri álopum og hava 
hert tilbúgving og varðhald. Hóast 
myndugleikar eru í støðugum stríði 
ímóti teimum, sym fyrireika yvir­
gangsálop, er tað ógjørligt at steðga 
øllum ætlanum. Við hvørt lukkast  
yvirgangsfólkum at gjøgnumføra 
sínar ræðuligu atsóknir.

Summi fólk – tey eru ikki so fá 
– hava lyndi til at brúka yvirgangs­
atsóknir sum høvi til at skera fólk og 
fólkasløg yvir ein kamb. »Muslimar 
eru vandamiklir«. »Flóttarfólk og 
yvirgangsfólk ganga hond í hond 
inn í Europa«. Tann eirindaleysa 

generaliseringin er vandamikil og 
stimbrar hatur og stríð. 

Atsóknir, sum tann í Belgia, eru 
skelkandi og gera okkum stúrin, men 
vit mugu ikki lata yvirgangsatsóknir 
ræða okkum meira enn neyðugt, og 
atsóknirnar eiga fyri alt í verðin ikki 
at fáa okkum at generalisera fólk við 
ávísum uppruna ella ávísari trúgv. 

Vit mugu framhaldandi hava vilja 
til at skilja ímillum yvirgangsfólk 
og vanlig fólk. Yvirgangsfólk skulu 
viðfarast sum brótsfólk. Neyðstødd 
fólk skulu hjálpast. Og vit mugu ikki 
skera øll fólk við ávísari trúgv yvir ein 
kamb. Vit búgva í einum frælsum og 
ríkum samfelagi, og vit hava skyldu 
at umboða eina tolsama hugsjón og 
ein vilja til at hjálpa fólki í neyð.

Vit mugu skilja ímillum 
yvirgangsfólk og vanlig fólk

Mikudagsblaðið verður borið ókeypis til hvørt húsarhald í Føroyum!

Tær tríggjar samkomurnar, 
Hebron í Leirvík, Filadelfia í 
Gøtu og Siloa í Fuglafirði skipa 
fyri páskastevnu í Fuglafirði 
og á Kambsdali. Møtini vera 
frá skírhósdegi til 2. páskadag. 

Møtini skírhósdag og 
langa fríggjadag vera í 
Siloa, og íðani verður farið í 
Ítróttarhøllina á Kambsdali 
at halda møti.

Talarar á páskstevnuni 
verða eitt nú Jón Jacobsen, 

Leivur á Lakjuni, Heðin 
Poulsen, Oddur á Lakjuni, 
Elsa í Skorini, Ingvard Peter­
sen og Sámal Mikkelsen. 

Tað verður eisini nógv 
sungið á møtunum. Felags­
sangur verður á øllum møtun­
um, og eitt nú fara sangarar 
úr Nebo, Sirikit Jacobsen og 
sangkórið í Betesda at syngja.

Skrá fyri páskstevnuna er 
at finna á heimasíðuni siloa.
fo

Páskastevnan 
í Fuglafirð

Tað gongur væl við Gekka­
spælinum hjá Kringvarpin­
um. Stóri vinningurin ger, 
at gekkaseðlar verða seldir 
sum sjáldan. Hvørja viku 
fær Kringvarpið eina stóra 
inntøku av gekkasøluni, 
og samanlagt eru fleiri 
milliónir krónur skolaðar inn 
í kringvarpskassan seinastu 
vikurnar. 

Tað hevur fingið fólk at 
spyrja, um Kringvarpið bara 
ríkar seg upp av Gekkinum, 
tí stóri vinningurin veksur 
stillisliga, og avmarkað er, 
hvussu stórir hinir vinning­
arnir í spælinum eru.

Tað hevur fingið Dia 
Midjord, kringvarpsstjóra, at 
senda útvaldum miðlum eina 
kunning um, hvussu serstak­
liga týðandi inntøkurnar frá 
Gekkinum eru fyri Kring­
varpið – og alt tað føroyska 
samfelagið.

Dia Midjord sigur, at 
40 prosent av inntøkun­

um skulu út í vinningum 
til gekkaspælarar. Hini 60 
prosentini kann Kring­
varpið nýta, sum tí lystir, og 
sambært kringvarpsstjóran­
um hava gekkapengarnir 
fíggjað barnatilfar og eitt 
nú fólkatings- og løgtings­
valsendingarnar hjá Kring­
varpinum. Og so kanst tú 
hugsa, at meira týdningar­
mikið kann tað ikki verða, 
og pengarnir koma Kring­
varpinum og Føroya fólk 
sera væl við.

Barnatilfar og val­
sendingar mugu metast at 
verða innasta kjarnin í virk­
seminum hjá einum alment 
fíggjaðum public service 
stovni, men sambært kring­
varpsstjóranum hevur 
stovnurin bert ráð til hetta, 
tí Gekkurin er í spæl.

Dia Midjord kundi tað 
sama sagt, at inntøkurnar 
frá Gekkinum fara til vesi­
pappír, kaffifiltur, umsiting, 

nýggjar bilar og ferðir hjá 
Kringvarpinum.

Vit tosa væl um ein og 
sama kassa, sum tekur ímóti 
kringvarpsgjaldi, inntøkum 
frá kunngerðum og gekka­
pengum, og síðani raðfestir 
leiðslan, hvussu pengarnir 
verða brúktir.

At billa fólki inn, at júst 
gekkapengarnir verða brúkt­
ir til tað týdningarmesta 
virksemið hjá Kringvarpin­
um, ljóðar sum rein propa­
ganda. Og Dia Midjord má 
halda fólk og politikarar 
verða einfaldari, enn tey 
í grundini eru, tá ið hann 
roynir seg við hesi fintuni 
fyri at leggja risastóran sam­
felagsligan týdning í gekka­
pengarnar.

Onkur vildi sagt, at hetta 
er so væl spælt av kring­
varpsstjóranum, at hann 
hevur uppiborið at vinna 
Gekkin!

Gekkurin fíggjar vesipappír Heimurin 
vil hava 
føroyskan 
mat

